
        
            
                
            
        

    
	Моохан Раакээш

	НӨХӨРТӨӨ ХИЙСЭН БИН

	“УЛСЫН ХЭВЛЭЛИЙН ГАЗАР” Улаанбаатар хотноо 1987 онд эрхлэн хэвлүүлсэн “ЭЧНЭЭ ХАЙР (өмнөд азийн зохиолчдын өгүүллэг)” авч номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Энэтхэгийн үргэлжилсэн үгийн болон жүжгийн зохиолч агсан Моохан Раакээш (1925— 1972) уран бүтээлээ 1945 оноос эхэлсэн. «Шинэ үүл» (1957), «Хүний оронцог» (1950), зэрэг түүврүүд, «Хурын улирлын нэг өдөр» (1958) жүжиг, «Хаалттай харанхуй өрөө» (1961) гэдэг роман нь нэрд гарчээ.

	НӨХӨРТӨӨ ХИЙСЭН БИН

	Автобус хүрч ирэх өдий гэдэг нь мэдээж байсан ч Баалоо саарийнхаа сэжүүрээр хөлсөө арчих зуур замын зүг байн байн горьдолтойгоор хараа тавин ажээ. Накоодар ордог замын тэр хэсэгт ойр төсөр сүүдэртэй ганц мод ч байсангүй. Тарианы талбай Баалоогийн зогсож байгаа газраас гуч дөчин алхмын цаанаас эхлэн үргэлжилжээ. Тэр талбайд эдүгээ юу ч байсангүй. Ургацыг нь хурааж аваад хөрсийг нь элдэншүүлээд орхисон байжээ. Иймд эргэн тойрон гагцхүү үнсэн саарал өнгө харцанд өртөх ажээ.

	Бүгчим халуунаас болж зэрэглээтэн буй Накоодар орох замын гүвээний шингэн будант өнгө л тэр хавийн үнсэн саарал өнгөнөөс үл мэдэгхэн ялгарах бөлгөө. Баалоогийн зогсож байгаа газраас хэдхэн алхмын цаана нэгэн модон саравч байлаа. Тэр саравчнаа хоёр том шавар ваарын дэргэд дунд насны нэгэн эр зүүрмэглэн сууна. Үе үе урагшаа духасхийн унадгийн даваан дээр биеэ татан авна. Орчин тойрныг нэгэнтээ уйтгартайяа ажаад хүзүү толгойн хөлсөө алчуураар арчин сэвж дахиад л зүүрмэглэж эхлэх аж. Саравчны нэг талд гурав дөрвөн алд хэрийн газар сүүдэр тусжээ.

	Сахал үсэндээ баригдсан салбагар хувцастай нэгэн гуйлгачин эр саравч түшин Баалоогийн гарын зүг шуналтай харц үл салгана. Дэргэд нь нэг нохой оцойн сууж мөн л Баалоогийн гарыг манана. Баалоо барьж явсан боодолтой бингээ хиртэй саарийнхаа сэжүүр доогуур нуув. Учир нь бингийн дээр элдэв муу ёрын нүд тусахаас хамгаалж байгаа нь тэр буюу.

	Баалоо уг нь эр нөхөр Суччаа Синхдаа тэр бинг хайрч авчирсан боловч оройтож ирсний харгайгаар нөхрийнх нь автобус өнгөрөөд явчихсан байжээ. Тэгээд Накоодараас буцаж ирэхэд нь бинг нь өгье гэж хүлээж байгаа нь энэ ээ.

	Хоол цайг нь хожимдуулж орхисонд Суччаа Синха их уурлаа байх гэдгийг Баалоо сайн мэдэж байлаа. Автобус Жаландхараас гарч хоёр цагт энэ буудалд ирдэг байжээ. Цаашаа явж Накоодар хүрэхэд хоёр юм уу, гурав хагас болчихдог байв. Баалоо үдийн хоолтой хамт оройн хоолыг нь авчирч өгдөг бөгөөд Суччаа Синха түүнийг нь хамгийн сүүлчийн эргэлтдээ Накоодарт очиж иддэг байв. Суччаа Синха долоон хоногт зургаан өдрийн ажилтай, тэр зургаан өдөр ажил нь нэгэн хэмээр давтагдана. Иймээс Баалоо өдөр болгон нэг цаг жаахан өнгөрөхтэй зэрэг хайрсан бингээ аваад тосгоноос гарч хагас саахалтын хэр газар үдийн наранд шаруулан хоёр цаг болохоос өмнө их замын дэргэдэх зогсоолд хүрч түүний ирэхийг хүлээнэ. Хэрэв Баалоо хэд гурван минут хожимдвол хэдийгээр Суччаа Синха шалтаг гарган саатах боловч эхнэрээ ирэхтэй зэрэг: «Би улсын ажилчин хүн. Эцгийн чинь зарц биш шүү хө. Чамайг л хүлээн автобус саатууллаа» гэж нүүр нүдгүй загнаж гарна. Баалоо хүлцэн тэсвэрлэж, хар цагаан дуугүй түүнд бинг нь өгнө.

	Харин өнөөдөр Баалоо хоёр гурван минут байтугай хоёр гурван цагаар хожимдож иржээ. Одоо очоод огт нэмэргүй гэдгийг Баалоо мэдэж байсан ч сэтгэл зовуурилахын эрхээр арга буюу яаран гарсан ажгуу. Замын хажууд хэдий чинээ удаан хүлээн зогсох аваас Суччаа Синхагийн уур уцаар төдий чинээ дарагдах байх гэсэн бодол Баалоод төржээ. Суччаа Синха Накоодарын аль нэг тандуурын газар үдийн хоол идсэн гэдэгт тэр эргэлзэх юун. Тэглээ ч гэсэн шөнө идэх бинг нь өгөхийн сацуу бас хожимдож ирсэн хамаг шалтгаанаа хэлэх ёстой байлаа. Тэр нь болж өнгөрсөн явдлыг дотроо давтан тунгаан бодож байв. Суччаа Синха тун айхавтар ууртайг Баалоо сайн мэднэ. Тиймээс Жангийтай эх адаггүй харьцаж эвгүй явдалд орчих вий гэж эмзэглэнэ.

	Тэр Жангийн тухай дэл сул яриа хүмүүсийн дунд их л дэлгэрсэн ажээ. Өнгөрсөн жил Жангий зэргэлдээ тосгоны нэг хүний эхнэрийг оргуулж авч яваад хаана ч юм худалдчихаад ирсэн гэнэ. Дараа нь Накоодарын бандида Жииваараамтай хэрэлдэж түүний гавлыг хага дэлсжээ. Тосгоныхон Жангийгаас зайлсхийж явдаг бөгөөд түүнтэй хэрэлдэхээс дайждаг байв. Гэвч тэр хүний тухай түмэн муу юм сонссон гэлээ ч арван дөрөвхөн настай Зиндааг ганцаар явахыг үзээд түүнийг зоригтойгоор өдөж оролдох тийм бузар муу юм хийнэ гэдгийг Баалоо ер зүүдлээ ч үгүй явжээ.

	Жангий бол насаар Зиндаагаас гурав дахин ах төдийгүй жил гаруйхны өмнө Зиндааг «Охин минь, охин минь» гэж эвийлэн дуудаж явсан байжээ. Тэгтэл харин өнөөдөр тарианы газраас гарч ирсэн Зиндаагийн гараас нь чангаах эрээ цээргүй зориг гаргалаа гэж үү?

	Нантийнхаас аргал авчруулахаар Баалоо, дүү Зиндаагаа явуулсан байжээ. Нантийнх тарианы газрын цаад захад, тосгоны бусад айл наад талаар нь байжээ. Баалоо арвайн гурил нүдэж тээрэмдээд Зиндааг аргал аваад ирмэгц түргэхэн шиг бин хайрч автобус ирэхээс өмнө зам тосдог хэрэг гэж хүлээн сууж байлаа. Гэтэл Зиндаа гар хоосон хүрч ирсэн төдийгүй царай нь гүргэм шиг шав шар болчихсон байв. Зиндааг ирж өгөхгүй удаад байсанд нь Баалоо цухалдаж байсан атал түүнийг харангуутаа зүрх сэтгэл нь үл мэдэгдэх сандралд автан эмзэглэв.

	— Юу болов, Зиндаа минь? Чи минь яаж орхив оо? гэж Баалоо тэвдэн асуусанд Зиндаа хар цагаан дуугүй дэргэд нь очиж толгойгоороо өвдгийг нь түшин уйлж гарав.

	— Хэлээч дээ, юу болов? Зиндаа юу ч хэлсэнгүй. Харин улам чангаар уйлав.

	— Хүн чамаар доог тохуу хийгээ юу? гэж Баалоо толгойг нь илж асуув.

	— Үүнээс хойш та намайг аргал хорголд битгий явуул. Өнөөдрөөс эхлэн би гэрээс цухуйхгүй. Муухай Жангий өнөөдөр надад ингэж хэлж... гээд хоолой нь зангиран цааш юм хэлж чадсангүй.

	— Жангий чамд юу хэлсэн юм бэ? Хэл л дээ. Нэгд нэгэнгүй яриач. Юунд дуугарахгүй байна вэ? Чи хэлэх үү, үгүй юү? гэж Баалоо хүнд юманд даруулсан хүн шиг хоолойгоо шахан хэлэв.

	— Тэр... тэр... хэлж байсан... Зиндаа нааш ир... Орж ирээд шарвад1 уу. Өнөөдөр чи хэчнээн гоо үзэсгэлэнтэй харагдана вэ! Яг л Соохнии2 шиг байх шив дээ.

	— Өгөр толгой чамайг... Хоёр нүдийг нь хон хэрээ тоншмор гэж! Чи түүнд юү гэж хэлсэн юм бэ?

	— Би түүнд, жаажаа ам цангаагүй байна гэж хэлсэн гээд Зиндаа жаахан тайвшрав.

	— Тэгээд?

	— Цангаагүй ч гэсэн ганц балга л даа. Жаажаагийнхаа шарбадыг нэг л амсах юм бол дандаа л чамд санагдаад байх болно доо гэж хэлсэн билээ. Тэгээд бугуй дээрээс минь барьж аваад чангаасан...

	Баалоогийн уур омог нь гэнэт дүрсхийгээд ирэв.

	— Ээ муу хүүрийг гэж! Хоосорч гэр орон нь шатмар! За яах вэ, Суччаа Синха ч ирэг. Араг ясыг нь арван хэсэг болгуулах юм хуна. Тэгээд цааш нь?

	— Би гараа татаж авах гэж чаргууцалдсан. Тэгтэл чихэр бурам шиг үгээр намайг аргалах гэж оролдсон. Авч явсан аргал минь гараас мултарч унасан. Түүнийг авах сэхээ самбаа ч төрсөнгүй. Гараас нь мултарч гарсандаа л баярлан гүйж ирэв.

	Баалоо, Зиндаагийн толгойноос нь хөл хүртэл сүрхий хянуур ажиглаад дараа нь тэвэрч авчээ.

	— Тэр золиг өөр юм хэлээгүй биз дээ?

	— Аа тийм. Миний араас хи хи гэж инээгээд «Охин минь чи надад муу юм санаагүй биз дээ. Аргалаа аваад яваач дээ. Би чамтай зүгээр л тоглосон юм. Чи иймхэн тоглоом даахгүй гомдлоо гэж үү? Нааш ир, нааш ир. Чамайг ирдэггүй юм бол өнөөдөр танайд очиж «Зиндаа хэт ихэмсэг ааштай болж. Хүний үгийг ч тоохоо больж» гэж эгчид чинь гомдол мэдүүлнэ хэмээн хашхирч байна лээ. Би тэрүүнд юу ч хэлээгүй, эргэж хараа ч үгүй. Чигээрээ л гэртээ хүрч ирэв.

	— Болж гэм. Би тэр дамшгийн хэлхээтэй хэдэн ясыг хэмхчүүлж орхимз. Суччаа Синха ч ирэг. Одоо очихдоо Суччаа Синхад хэлнэ.

	Зиндаа охин Суччаа жолоочийн хүр охин дүү учир хамаа намаагүй халдаж болохгүй гэдгийг тэр муу Жангий одоо болтол мэдээгүй явсан гэж үү? гээд Баалоо жаахан бодолхийлснээ: 

	— Чамтай зууралдаж байхыг өөр хүн харсан уу? гэж асуув.

	— Хараагүй. Харин тарианы талбайн наад талд амраагийн модны сүүдэрт Раадхүү жаажаа сууж байна лээ. «Охин минь энэ халуунд хаа хүрээд ирж явна» гэж Раадхүү надаас асуусан. Хариуд нь би: «Эгчийн ходоод нь өвдөөд хакийм3 гуайгаас хоол шингээхэд тустай эм залаад явж байна» гэж хэлсэн.

	— Сайн болж. Өгөр Жангий ёстой өөдгүй новш шүү. Тэр золигтой нэр нэг л орооцолдох юм бол нэр төрөө нэгмөсөн хугаллаа гэсэн үг.

	Ингээд Баалоо аргал авчирч хоол болгосоор байтал цаг нэлээд явчихжээ.

	Аяганд төмсний шөл, амраа жимс тэргүүтэн хийж түүнээ хайрсан бинтэйгээ хамт зузаан даавуугаар боож тавьжээ. Хоёр цаг аль хэдийн өнгөрсөн тул үдийн хоолыг нь Суччаад хүргэж өгөх нэгэнт хожимдсон нь тодорхой болсноос жаал жуул ажил төрөл эмхлэв. Гэвч хийчихмээр юм даанч байсангүй, автобус ирэхийг дөхүүлээд гэрээс гаръя гэсэн ухаан ч төрсөнгүй. Дөнгөж гурав хагас, дөрөв дөхүүлээд Баалоо явахаар бэлтгэв.

	— Эгч ээ, та хэдийд ирэх вэ? гэж Зиндаагийн асуусанд: 

	— Нар жаргахаас өмнөхөн ирнэ ээ гэж Баалоо хариулав.

	— Түргэн ирээрэй. Би ганцаараа айгаад байна.

	— Ямар юмнаасаа айдаг юм бэ? Чамайг нүд хужирлан цоо ширтэх зориг хэнээс гарах вэ? Суччаа Синха мэдэх юм бол тэр этгээдийг амьдаар нь залгиж орхих биз. За би ер нь нэг их удахгүй байх даа. Үдэш болохоос өмнөхөн гэртээ эргэж ирнэ. Харин хаалгаа дотроос нь дангинатал түгжих хэрэгтэй. Мэдэв үү? Хүн ирээд хаалга тогшвол эхлээд нэрийг нь асуу! гэж Баалоо нүүрэн дээрээ хуурмаг зориг гарган хэлэв. Цааш тайвуухнаар нэмж өгүүлрүүн: 

	— Хэрэв Жангий ирээд намайг хаа явсныг асуувал Суччаа ахыг дуудахаар явсан гэдэг юм шүү. Мэдэв үү? Байз, байз. Ер нь чи түүнтэй юм ярихын хэрэггүй биз. Дуугүй л байсан нь дээр байх. За юу? гэв. Баалоог босгон тушаа хүрч очмогц Зиндаа араас нь: 

	— Эгч ээ, миний зүрх чичрээд байна гэсэнд Баалоо: 

	— Галзуураагүй биз дээ, дүү минь? Хажууханд чинь айл амьтан байна. Юунаас айдаг юм бэ гэж энхрий атлаа хатуу аястай үг хэлэв. Хэдийгээр Зиндааг тайтгаруулж орхисон боловч Баалоогийн сэтгэл нэг л зовуурьтай байв.

	Замын дэргэд хүрч очмогцоо Баалоо яаж ийгээд автобус түргэн ирээсэй. Суччаад бинг нь өгөөд Зиндаа руу бушуухан буцаж очих юм сан гэж тэсгэлгүй яарч байв.

	— Хүн гуай, хоёр цагийн автобус яваад удаж байна уу? гэж Баалоо одоо болтол бинг нь нүд салгахгүй манаад байсан нөгөө гуйлгачнаас асуув.

	— Мэдэхгүй шүү, эгч минь. Автобус хэд хэдээрээ ирэх л юм, хэд хэдээрээ явж өнгөрөх л юм. Ирж явж байгаа цагийг нь энд хэн тэгж бүртгэж суух вэ? гэж гуйлгачин өчив.

	Баалоо дуугүй болов. Нарны төөнөх илч буурсангүй. Харин саравчны сүүдэр түрүүчийнхээс улам сунан уртасжээ. Гуринхалсан нохой вандангийн доор тогтсон усанд хэлээ дүрж, бас үүгээр түүгээр юм шиншлэн эргэлдсээр байв. Тэгтэл нэг автобус дэргэдүүр нь тоос татуулан Накоодарын зүг өнгөрчээ.

	Тэр тоосны хоёр үзүүрт хоёр ондоо ертөнц байгаа юм шиг Баалоод санагдах агаад саяын автобус нэг ертөнцөөс нөгөө ертөнцийн зүг яваад өгөх шиг болжээ. Том том зах зээлийн газартай тэр ертөнцөд яахлаараа эгэл жирийн нэг жолоочийн авдаг цалингийнх нь дөрөвний гурван хувь нь үрэгдчихдэг байна даа гэж бодох тусам нэн хачирхалтай санагдах ажээ.

	Дээвий авгай Баалоод «Суччаа Синха, Накоодарт нэг хүүхэнтэй нөхөцсөн гэнэ лээ» гэж дандаа ярьдаг байжээ. Түүнийг сонссоноос хойш Баалоо тэр хүүхний барааг нэг харах юм сан гэж хэчнээн их боддог болсон гээч! Нэг удаа «Намайг Накоодар луу авч яваач» гэж Суччаа Синхагаас гуйсан удаатай. Харин Суччаа Синха зад загнаж: «Дэгдээхэйд жигүүр ургана гэгч болов уу? Гэртээ байхад чамд жаргал дутаад байна уу. Эмс хүүхнүүдийн гарыг сугавчилж гудамжаар зугаацуулж явдаг тэр харчуултай Суччаа Синха ердөө адилгүй гэж бодоорой. Зугаалж тэнэхийн дон тусаад байвал өөр нэгэнтэй явтугай. Би чамайг хорихгүй, чи дураараа явж болно» гэж хариулжээ. Түүнээс хойш Баалоогийн амнаас дахин тийм үг гарсангүй. Юутай ч атугай Суччаа Синха бол ерөөсөө л гагц түүнийх гэдгийг тэгэхэд мэдэж авчээ.

	Суччаа Синха, Баалоог хараан зүхэж, хатуу гараар зодож занчдаг байлаа ч гэсэн ханилсан хань нь болохоор сар болгон цалингаа буухлаар хорин рүүпий өгөхтэйгөө байжээ. Хэдийгээр түмэн муу үгээр доромжловч түүнийг эрхгүй гэрийн эзэгтэй хэмээн бодож явдаг буюу. Ам хэл нь гашуун нясуун үгтэй гэлээ ч Суччаа Синхагийн атгахан зүрх нь үнэхээр уян налархай. Зиндааг гэртээ байлгахад цаг ямагт царай барайлган дургүйцдэг байсан атал түрүү сард түүнд шилэн бугуйвч хийгээд долоон тохой хэрийн хөх ягаан хилэн авчирч өгсөн ажээ.

	Нэгэн автобус тэнгэрийн тэртээ хаяанаас тоос босгон довтлон айсуй харагдав. Тэр бол Суччаагийн автобус биш гэдгийг Баалоо холоос хараад мэдсэн хэр нь уг автобусыг дэргэдээ ирэн иртэл горьдлын харцаар ширтсээр байлаа.

	Автобус саравчны өмнө ирж зогсохуйд боодолтой сонгино, лууван барьсан нэг хүн бууж иржээ. Кондуктор хаалгаа тасхийтэл хаасанд автобус цааш хөдөлжээ.

	Автобуснаас буусан хүн саравч руу очиж ус худалдагчийг сэрээн алган дээрээ ус тосож уугаад сахлаа имэрснээ боодолтой ногоо руугаа буцав.

	— Хүн гуай, Накоодараас ирэх дараачийн автобус удах нь уу? гэж Баалоо тэр хүн рүү хоёр алхам дөхөж асуусанд: 

	— Нэг нэг цагийн зайтай л явдаг шүү дээ, эгч минь. Ингэхэд хаа явах вэ? гэж үл таних хүн асуув.

	— Явах гэж байгаа юм биш ээ, эрхэм гуай, Автобус хүлээж байна. Манай нөхрийг Суччаа Синха гэдэг. Автобус барьдаг юм. Түүнд бин өгөх гэсэн юм гэж Баалоо товч бөгөөд тодорхой хариу өгөв.

	— Өө Суччаа юу даа... гэж хэлээд үл таних хүний уруул дээр ёжтой инээмсэглэл тодров.

	— Та түүнийг таних уу?

	— Накоодарт түүнийг танихгүй хэн байх бил ээ?

	Үл таних хүний үгийн өнгө Баалоод цаанаа л эвгүй санагдсан тул дуугүй болов.

	Суччаа Синхагийн талаарх ямар нэг яриаг Баалоо мэддэг байсан боловч гагцхүү бусдын амнаас тийм үг сонсох ясны дургүй аж. Нөхрийнх нь тухай тиймэрхүү яриа энэ хүмүүст ер ямар хамаатай юм бэ гэдэг нь Баалоод огт ойлгогддоггүй юмны нэг билээ.

	— Суччаа Синха дараагийн автобусыг барьж ирэх байх гэж тэр хүн өгүүлсэнд: 

	— Тэгэх байх. Одоохон түүний автобус ирэх учиртай гэж Баалоо өгүүлэв.

	— Чамайг ингэж их хүлээлгэнэ гэдэг тун хүний мөсгүй хэрэг байна даа.

	— Хүн гуай явж үз. Замаа л хөө! Тэр намайг хаанаас хүлээлгэх бил ээ? Харин би л бинг нь авчрах гэж мунгинасаар байгаад удсанаас болж автобусыг нь өнгөрөөчхөж. Надаас л болж муу нөхөр минь өглөөнөөс хойш өлөн элгээрээ явж байгаа байх гэж Баалоо тэр хүнд хандаж ууртай гэгч нь хэллээ.

	— Өлөн яваа гэнэ үү? Чухамдаа ямар Суччааг яриад байна даа гэж тэр хүн шүдээ тачигнуулан хавирч егөөтэй инээн хэлсэнд Баалоо нүүрээ буруулав.

	— За үнэн л байх болтугай! гэж үл таних хүн хэлээд боодолтой юмаа толгой дээрээ тавиад тариан талбай чиглэсэн зөргөөр алхаж гарав. Баалоогийн зүүн хөл нь сүрхий чилсэн тул баруун хөл дээрээ сэлгэн зогсож уртаар санаа алдаад алс тэртээ үргэлжилсэн аглаг дайдыг ажин зогсов.

	Хэчнээн ч удсаныг бүү мэд, тэгтэл тэнгэрийн хаяанаас хоёр дахь автобус айсуй яваа нь харагдав. Гагцхүү удаан зогссоны тэмдэг болж Баалоогийн хөлийн өлмий нь чинэрч байлаа.

	Автобус дөхөн ирэхийг хараад Баалоо боодолтой юмаа янзлав. «Энэ бинг оройхон шиг хайрч ирэх минь ч яалаа, тэгсэн бол шөнө дүл болтол халуунаараа байх сан» гэж яарч ирсэндээ харамсав.

	Суччаа Синха краахпрашаад4 идэх их дуртай ажээ. Өнөөдөр тийм их завтай байсан атал жаахан краахпрашаад хийгээд ирэх минь ч яалаа гэж Баалоо бухимдав. За яах вэ, маргааш гурпараб5 юм хойно болох биз. Маргааш л авчиръя гэж бодов.

	Ардаа улаан тоос зурайлгасаар автобус ойртон ирэв. Хорь гучаадхан алхмын цаанаас Баалоо, Суччаа Синхагийн нүүрийг хараад л түүнд хэчнээн уурласныг нь төвөггүй ойлгов. Баалоог хараад Суччаа Синха ихэд уурлан, доод уруулаа шүдээрээ зуусан байлаа. Баалоогийн зүрх нь лүг лүг цохилж бинтэй гараа дээш нь сарвайв. Гэвч автобус дэргэд нь зогссонгүй, саравчнаас жаахан өнгөрч зогсов.

	Нэг хоёрын зэрэг хүн буух учиртай юм байж. Кондуктор автобусны дээр гарч нэг хүний унадаг дугуйг буулгав. Баалоо гүйсээр жолоочийн суудлын тушаа хүрч очоод: 

	— Суччаа, бингээ аваарай! гэж уян налархай аясаар өгүүлээд дээш сарвайн өгөхийг оролдов.

	— Зайл! гэж Суччаа Синха нэг муухай зандраад гарыг нь түлхэн зайлуулав.

	— Суччаа, түр доош бууж ирээд хэлэх үгийг минь сонс л доо. Өнөөдөр хожимдож ирэх шалтгаан гарлаа. Тэгээгүй бол би...

	— Битгий шалчигнаад бай! Зайл эндээс гэж Суччаа Синха хэлээд кондукторт хандаж, — Дээрээс юм буулгав уу, үгүй юү? хэмээн ууртай асуув.

	— Ганцхан хайрцаг үлдлээ, одоохон буулгачихъя гэж кондуктор дээрээс хариу өчив.

	— Суччаа минь, би хоёр цагаас хойш чамайг хүлээгээд л зогсож байна. Бууж ирээд хэлэх үгийг минь сонсооч дээ гэж Баалоо царайчилсан янзаар гуйв.

	— Хайрцаг буулгасан уу? гэж Суччаа Синха кондуктороос дахин асуув.

	— Буулгасан, одоо явж болно гэж кондукторын дуу сонстов.

	— Суччаа! Чи надад уурлаж болно. Тэгэхдээ бингээ ав л даа. Чамайг ангарагт гэртээ ирэхлээр чинь болсон явдлыг бүгдийг яримз гэж хэлээд Баалоо боодолтой бингээ улам дээш сарвайв.

	— Уухай, ангарагт бас чиний гэрт очих байх аа... гэж дахин хараан загнаад Суччаа Синха автобусаа асаан хөдлөв.

	Наран жаргах дөхөж, тэнгэрийн өнгө хувирч эхлэв. Баалоо сэтгэлээ тайвшруулах гэсэн юм шиг ундааны газраас ус уугаад урсан гарч ирсэн нулимсаа саарийнхаа захаар арчив. Тэгээд ус худалдагчийн саравчнаас зайдуухан очиж зогсов.

	Суччаа Синхагийн автобус Жааландхараас найм есөн цагийн орчим эргэж ирнэ гэдгийг Баалоо мэдэж байлаа. Тэгэхлээр тэр болтол түүнийг хүлээх хэрэг байна уу гэж эргэцүүлэн бодов. Уул нь түүний бодлоор Суччаа Синха автобуснаас бууж ирээд ядаж хэлэх үгийг нь сонссон бол хэрэгтэй байсан санж.

	Зиндаа гэртээ ганцаархнаа айж суугаа байх. Золигийн Жангий эзгүй хойгуур минь далимдуулж ирсэн бол?.. гэхчлэн Баалоо бодож байв. Суччаа л бингээ авсан бол Баалоо хагас цагийн дотор гэртээ оччих байжээ.

	Ингэхэд тэр хаа нэгэн газар хоол унд идэж уугаа байлгүй, харин уурыг нь яаж тайвшруулдаг бил ээ? Суччаа Синхагийн уурыг юутай ч зүйрлэмээр юм бэ дээ хэмээн бодлогоширсоор байв.

	Ус худалдагч эр мухлагаа хааж байлаа. Нэг харах нь ээ мөнөөх гуйлгачин эр хэдийд ч юм яваад өгсөн байв. Харин нохой л юм шиншлэн үүгээр түүгээр эргэлдсээр байх ажээ.

	Шингэж байгаа нарны туяанд нисэж яваа шувуудын сүрэг алтан өнгөөр гялалзан авай.

	Замын нөгөө талд хүртэл сунасан сүүдрээ харахад Баалоод сонин санагдах аж. Холгүй тариан талбайгаас нэгэн залуу эрийн Маахияа дуулах нь тодхон сонстов. Маахияагийн тэр аялгуу Баалоогийн хамаг эд эсэнд шингэн үлдсэн юм санж.

	Бага насандаа зуны намуухан үдшээр айл хөршийнхөө хүүхдүүдтэй нийлж, худгийн гар эргүүлгэн дор дэвхцэн бүжиглэж усаар шүршилдэн тоглодог байжээ. Тэгж байхад Маахияагийн ая сэвшээ салхин хөлөглөн ирж яг л үүн лүгээ нэгэн адил сонсдог байсан ажээ. Үдшийн бүрэнхий, Маахияагийн ая хоёр онцгой нэгэн сэжмээр холбоотой юм шиг санагддаг байв.

	Улирах цагийн жамыг дагаж Баалоогийн гоо үзэмж бүрдэх тусам түүний амьдралд тэр дууны ая улам гүнзгий нөлөөлөх болжээ. Нутгийн малчин залуу Лаалий Маахияаг эзтэй сайхан дуулдаг байв. Тосгоны захын өнчин удамбарын модон доор Баалоо ганцаархнаа суугаад тэртээгээс Лаалийгийн дуулахыг чих тавин сэтгэл догдлон олонтоо сонссон төдийгүй бас үе тэнгийн Пүшпаа, Паароо хоёрынхоо хамт тэр модны доор зогсож олон үдшийг өнгөрүүлсэн билээ.

	Нэг өдөр ээж нь: «Одоо чи нас биед хүрлээ. Удамбарын модон доор удтал гиюүрч зогсдогоо боливол таарна» гэж анхааруулжээ. Тэгээд удсан ч үгүй Баалоог эрд гаргах тухай яриа үүсжээ.

	Баалоог Суччаа Синхатай суулгах ёслол үйлдсэн тэр өдөр найз бүсгүй Паароо нь шөнө дүл болтол бөмбөр цохин дуу дуулжээ. Дуул дуулсаар Паароогийн хоолой цуцсан боловч бөмбөрөө чулуудаж орхиод Баалоог тэврэн мөнөөх сонсох дуртай Маахияаг нь дуулжээ. Түүний нөхөр болох хүн нь хэн гэгч, ямаршуу хүн болохыг Баалоо огтхон ч төсөөлөхгүй байв. Гэлээ ч Маахияаг сонсон суухад нүдний өмнө урган үзэгдэх шиг болдог тэр нэгэн сайхан залуутай нүүр царайгаараа адилхан гэж Баалоогийн чихэнд сэтгэл нь шивнэжээ. 

	Хуримын анхны шөнө Суччаа Синха, Баалоогийн гивлүүрийг сөхсөнд заяа тэтгэж үнэхээрийн сайхан залуу түүнтэй учирсан юм шиг санагджээ. Нөхөр болох тэр хүн Баалоогийн эрүүг энхрий зөөлнөөр дээш өргөх тэр агшинд үл мэдэх халуун илч хөл толгой хоёрынх нь хооронд хэчнээн ч удаа ирвэгэнэн гүйхийг тэр мэдсэнгүй.

	— Чи миний үнэт алмаас эрдэнэ. Аз жаргалын минь алмаас эрдэнэ гэж Суччаа Синха, Баалоог чанга тэврэн хэлжээ.

	“Ээ таны алмаас эрдэнэ өлмийн тань тоосны төдий үнэгүй амьтан шүү дээ” гэж хэлье гэж бодсон авч ичсэндээ болоод ам нээж зүрхэлсэнгүй.

	Энэ үед ус худалдагч эр түүний бодлыг тасалдуулан: 

	— Хүүхэн гуай, харанхуй болж орхилоо, одоо харьсан нь дээр байх аа. Энд юугаа хийж зогсоод байгаа юм бэ? гэж дэргэд нь саатаж асуув.

	— Автобус найм есөн цаг гэхэд Жааландхараас буцаж ирэх болов уу, үгүй болов уу? гэж Баалоо царайчлангуй янзаар асуусанд тэр хүн: 

	— Хэзээ ирэхийг хэн мэдэх вэ? Ирэхийг нь хүлээгээд чи энд зам сахин зогсоод л байх юм уу? гэж асуув.

	— Нөхөртөө бинг нь өгөх гэсэн юм.

	— Чи өгөх л гэсэн юм бол тэр чинь авахгүй яасан юм бэ? Аягүй бол хамраа сөхөөд чамайг харахаа больсон юм байгаа биз.

	— Эрчүүд заримдаа уурладгийг та мэдэхгүй биш. Энэнд гайхах юу байна.

	— За тэгвэл зогсоод бай л даа. Юу сайхан, дур сайхан. Хүлээсэн автобус чинь есөөс өмнө ирнэ гэж саналтгүй байх.

	— Яв. Хэзээ ирэх нь танд падгүй.

	Хэрхэхээ мэдэхгүй байсан Баалоо ийнхүү ус худалдагчтай эг маг хийлцээд Жааландхараас автобус ирэхийг хүлээх нь зөв байх гэж хатуу шийджээ. «Зиндаа жаахан айх болов уу. Айх ч бага хэрэг болж. Жангий дахиад Зиндааг үгээр өдөж зүрхлэхгүй биз. Тун болдоггүй юм аа гэхэд тосгоны тавтын чуулган гэж нэг юм бий. Айлын охины дон шүглэсэн муу ёрын харц тусгах нь энгийн хэрэг гэж бодно уу! Суччаа Синха мэдэх юм бол шууд л үсдэж аваад гудамжаар чирч гутааж хаяна биш үү? Харин Суччаа Синхад үүнийг хэлэхгүй байх нь бараг дээр байх. Юмыг яаж мэдэх вэ, яльгүй юмнаас болж хоёр биеийнхээ тархи толгойг хага дэлсэцгээчих ч юм бил үү. Суччаа ерөөсөө гэр зуурын хэрүүл маргаанаас төвөгшөөдөг учир ийм будилаантай юмыг дуулгахгүй байвал зохистой бус уу. Түрүүнд ирэхдээ Суччаа миний амнаас тэр тухай үг сонсоогүй нь сайн болж. Гэхдээ Суччаа Синха ангарагт гэртээ ирэхгүй гэж хэлсэн биш үү? Хэрэвзээ уурласнаас болж гэр орондоо үнэхээр ирэхгүй болоход хүрвэл?.. Ирэх нь ч ирэх байх аа. Ирсэн хойно нь сэтгэлийг нь зовоох элдэв юм хэлэхгүй юм шүү. Суччаа минь сэтгэл тайван байвал гэрийн доторх элдэв маргааныг зохицуулчихна» гэх зэргээр юм бодсоор зогссон Баалоо дагжин чичрэв.

	Баалоогийн тосгоны Лоотуу Сингх гэгч хүн өнгөрсөн жил өвчтэй эхнэрээ хаяад ондоо нэгэн хүүхэнтэй сэм хуйвалдан оргосон байжээ. Нөхрийнхөө хойноос эхнэр нь мөн ч их тарчилсан юм гэнэ лээ. Адаг сүүлд нь худаг руу харайн амиа хорлосон. Бие цогцос нь усанд хөөж хэчнээн айхавтар нүд халтирам юм болсон гэж бодно хэмээн Баалоо чичрэн зогсох зуураа бодож амжив.

	Баалоо хэт ядарснаа гэнэт мэдэрч саравчны өмнөх вандан дээр очиж суув.

	Харанхуй болох тусам тарианы газрын элдэв анир чимээ улам л нам гүм болсоор байв. Маахияагийн аялгууг хүрэлзгэнийн дуу залган авлаа. Тэгтэл Жааландхарын зүгээс нэг автобус, Накоодарын зүгээс өөр нэг автобус гарч ирээд зөрөн өнгөрөв.

	Суччаа Синха Жааландхараас ирэх сүүлчийн автобусыг барьж ирдэг байлаа. Түрүүн өнгөрсөн нэг автобусны жолоочоос Баалоо нөхрийгөө сурагласанд «Жааландхараас нэг л автобус ирж яваа. Одоохон тэр автобусны гэрэл харагдах учиртай. Тэр лав Суччаа Синхагийн автобус байлгүй» гэж хариулсан ажээ.

	Алжаасны улмаас Баалоогийн нүд нь аргаж анилдан байлаа. Баалоо анилдан байсан нүдээ албын хүчээр нээж аажим аажмаар түнэр харанхуй нь нэмэгдсээр байсан тэр хар сүүдэр дээр харцаа төвлөрүүлэв. Ялимгүй чимээ гарахтай зэрэг автобус ирж байна уу гэж санан сэртхийнэ. Гэтэл гэрэл гэгээ үзэгдэхгүй болохоор нь уртаар нэг санаа алдаад дахиад гөлрөх бөлгөө. Тэгсээр байтал бас л нүд нь анилдан автобусны гэрэл эгцлэн ирж явах шиг санагдаад цочин харваас юу ч үл үзэгдэнэ.

	«Чингэтэл тэр гэртээ сууж байх юм гэнэ. Нэгэн хүн гэрийнх нь хаалгыг чанга чанга балбаж байх шиг санагдана. Царай нь гүргэм шиг шав шар болоод Зиндаа айчихсан сууж байх юм гэнэ. Эргүүлэгтэй худгийн шар л зогсоо чөлөөгүй эргэлдэнэ. Хүзүүнд нь зүүсэн хонхны дууны аятай хоршин удамбарын модны доор сууж буй нэгэн залуу өрөөсөн чихээ алгаараа даран Маахияа дуулна.

	Хүчтэй шороон шуурга хуйлран босож тэнгэр газрын буй бүхнийг бүрхэн даржээ. Баалоо боодолтой бингээ хямгадах гэж хэчнээн оролдовч гараас нь мултраад байв. Ундааны газарт хатсан шавар ваар тавиастай, дотор нь дусал ч ус байсангүй. Шавар ваар луу байсхийгээд хоовонгоо хийх боловч хов хоосон гарч ирэхээр нь цөхрөнгөө барна. Хөлийн ул нь эвэршээд хагарчээ. Хуруугаар түүн дээр тос түрхэж байна. Түрхээд түрхээд байсан хэр нь хатаж хагараад байх юм гэнэ. Зиндаа задарсан үсээ өвдөг дээрээ унжуулаад уйлан суух аж. «Та намайг юунд орхиод явчхав? Яагаад намайг орхив?... гэж байн байн асууж шалгаана.»

	— Гэнэт мөрөн дээр нь хүний гар хүрэхтэй зэрэг Баалоо давхийн сэрэв.

	— Суччаа! гээд тэр шалавхан нүдээ нухлав.

	— Чи одоо болтол хариагүй байгаа юм уу? гэж Суччаа Синха асуугаад хажуугийн вандан дээр очиж суув. Автобус яг ундааны газрын өмнө зогсож байлаа. Автобусанд нэг ч зорчигч байсангүй. Кондуктор нь арын суудал дээрээ зүүрмэглэж байлаа.

	— Бингээ өгөөд явъя гэж бодсон юм. Суусаар байтал нүд анилдчихав. Чи ирээд их удаагүй биз дээ?

	— Үгүй. Сая л ирж байна. Би чамайг холоос харсан. Аль хэдийнээс одоо болтол бин өгнө гээд энд сууж байдаг, чи мөн солиотой хүн ээ дээ?

	— Тэгэхгүй гээд яах юм бэ? Би гэртээ эргэж очихгүй гэж чи хэлээд явчихсан биш үү.

	Баалоо зовхио цавчлан урсан гарах нулимсаа эврээх гэж оролдов.

	— Алив, наад бингээ өгөөдөх, тэгээд харьж үз! Зиндаа тэнд ганцаархнаа айж суугаа байх гэж Суччаа Синха бугуй дээр нь зөөлхөн алгадаад босов.

	Боодолтой бингээ аваад Суччаа Синха эхнэрийнхээ ар зоон дээр гараа тавьж түүнийг автобус хүртэл авч ирэв. Тэгээд ганц үсрээд суудал дээрээ сууж автобусаа асаатал Баалоо балмагдан сандарч: 

	— Суччаа, чи ангарагт гэртээ ирнэ биз дээ? гэж асуув.

	— Ирэлгүй яах вэ. Харин чамд хот руу захих юм байвал захиж болно шүү.

	— Юу байх вэ, надад захих юм алга.

	Автобус түр тархийн асаж эхэлтэл Баалоо ар тийшээ хоёр алхам ухрав. Суччаа Синха хууз сахлаа гараараа илж нэгэнтээ эвшээгээд эхнэрийн зүг харж: 

	— Чи өдөр юү хэлэх гээд байсан юм бэ? гэж асуув.

	— Үгүй дээ, нэг их онц юм биш. Ангарагт гэртээ ирэхлээр чинь...

	— За одоо түргэхэн харьж үз, удаж болохгүй. Нэг миль зам туулна..!

	— Суччаа, маргааш гүрпараб шүү. Би чамд караахпрашаад хийж авчирна.

	— Тэг, тэг.

	Автобус явж одов. Баалоо автобусны тоосонд даруулан хоцорлоо. Тоос замхармагц саарийнхаа захаар нүдээ арчаад автобусны арын улаан гэрэл үзэгдэхгүй болон болтол ширтэв.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Шарвад — Жимсний шүүсэнд чихэр хутган хийсэн нэгэн зүйл сэрүүн ундаа (орч.)




	[←2]
	 Соохнии — Панжааб ардын яруу найрагт гардаг үзэсгэлэн гоо бүсгүйн нэр (орч.)




	[←3]
	 Хакийм — Дорно дахины эм барьдаг оточ (орч.)




	[←4]
	 Краахпрашаад — сикх шашинтны баярын үеэр хийдэг нэгэн зүйл амттан (орч.)




	[←5]
	 Гүрпараб — сикх шашинтны нэгэн баяр (орч.)

